
Om denne boka

Om prøving og feiling og nytt håp.

Éin av tre personar får kreft i løpet av livet. Vi høyrer ofte historier om tap, sorg og livet etterpå. Men kreftbehandlinga er i rivande utvikling, og stadig fleire av oss overlever på grunn av forsking og ny kunnskap om kreft. Dette er ei historie om forsking.

Kva er dei nye, store gjennombrota i kreftforskinga? Er det mogeleg å løyse «kreftgåta», slik overskriftene i tabloidavisene påstår? Kva seier eigentleg forskinga om påstandar som at kreft er uflaks, at ein gentest kan avsløre kreft, at alle bør få immunterapi, og at kunstig intelligens skal revolusjonere kreftbehandlinga? Og kvifor er det bra at to pasientar med den same krefttypen ikkje får den same behandlinga?

I denne boka fortel kreftforskar og forskingsjournalist Åsmund H. Eikenes om det banebrytande arbeidet som gjer at stadig fleire med kreft vil overleve. Denne boka vil hjelpe deg å forstå kva kreft er, og vise deg korleis ny kunnskap bidreg til at fleire blir friske.


Åsmund Husabø Eikenes

NY KUNNSKAP OM KREFT

– på veg mot framtidas
kreftbehandling

Forord

Kvart år får om lag 35 000 menn, kvinner og barn i Noreg beskjed om at dei har fått kreft. Ved å bruke kunnskap om kva som har gått gale i kreftcellene, er det mogleg å tilpasse behandlinga til kvar enkelt pasient. Ny kunnskap gjer at pasientane kan få meir presis behandling, og i dag overlever tre av fire. Det er godt nytt.

Den raske utviklinga innanfor forsking og behandling av kreft gjer samtidig at det vert krevjande for pasientar og pårørande å forstå korleis nye oppdagingar flyttar forskingsfronten framover. Kanskje har du sjølv ein kreftdiagnose, eller nokon du kjenner har blitt sjuke eller gått bort. Kanskje arbeider du i helsevesenet, eller kanskje er du opptatt av at forskingsresultata skal kome fellesskapet til gode. Med denne boka ønskjer eg å gjere det enklare å forstå kva kreft er, og vise korleis forsking bidrar til at fleire blir friske.

Boka er delt i tre delar og gir eit innblikk i dei viktigaste gjennombrota i moderne kreftforsking. Vi startar med å finne ut kva kreft er, og korleis dei samansette prosessane som driv kreftutvikling, gjer at ingen pasientar er like kvarandre. Du får bli med inn på laboratoriet for å oppdage korleis legar og patologar tar i bruk detaljert informasjon om kreftcellene hos kvar enkelt pasient til å gi presis og god behandling.

I den andre delen får du lese historia om lyspunktet for moderne kreftbehandling: immunterapi. Saman med begeistringa over at så mange fleire kan få effektiv behandling ved hjelp av immunforsvaret, er det også utfordringar og uventa tilbakesteg for immunterapien. Kven har nytte av behandlinga, og korleis kan vi unngå alvorlege komplikasjonar? Ny kunnskap kan gjere at fleire får nytte av immunterapi i framtida.

I den tredje og siste delen av boka rettar vi blikket mot framtidas kreftbehandling, der meir informasjon om korleis ein svulst utviklar seg over tid hos den enkelte pasienten, skal bidra til presis, skånsam og effektiv behandling. Nokre meiner svaret ligg i ein blodprøve som oppdagar kreft på eit tidleg tidspunkt, medan andre håpar svaret skal kome frå kunstig intelligente datasystem. Men for at den nye kunnskapen skal bli til nytte for flest mogleg kreftpasientar, trengst det tilpassingar i systema for utvikling av nye legemiddel.

I kvar av dei tre delane av boka møter du ein person som har eller har hatt kreft, og som har kjent på kroppen korleis det er å få verda snudd på hovudet: Åse Karin Bidne, Simen Aarskog og Pål Røsand. Du møter også ei rekke legar og forskarar som arbeider for at pasientane skal blir friske og leve eit godt liv.

Då eg sjølv var doktorgradsstipendiat ved Institutt for kreftforsking på Radiumhospitalet i Oslo, la eg merke til korleis nærleiken til sjukehuset bidrog til å påverke synet på kreftforskinga vi heldt på med. Alvoret rundt dei kreftsjuke som kom for å få behandling og oppfølging, vart blanda med begeistring for å oppdage noko nytt i eksperimenta våre.

Kontrasten mellom alvorleg sjuke pasientar og begeistra laboratorieforsking er også ei drivkraft for denne boka. Kanskje kan det gi deg eit nytt perspektiv på kva kreft er, korleis kreftforsking går føre seg, og korleis eit mangfald av pasientar og forskarar bidrar til å utvikle betre kreftbehandling.

Mange nyttar krigsmetaforar for å beskrive kreftbehandling. Tabloidavisene skriv til dømes om enkeltmenneske som tapte kampen mot kreften. Krigsmetaforen gir inntrykk av at det er pasienten sjølv som har ansvaret for å nedkjempe kreftcellene. Metaforen får oss til å tru at dersom pasienten døyr, så er det hans eller hennar eigen feil som ikkje kjempa hardt nok. Det er ikkje riktig. Uttrykket kampen mot kreften gir eit uheldig og ukorrekt bilete av den rolla pasienten har i kreftbehandling.

Mange pasientar og forskarar har difor oppmoda om å slutte å seie at ein person tapte kampen mot kreften, og samtidig vere forsiktig med å menneskeleggjere kreftcellene. Eg har difor prøvd å vere nøktern og nyansert når eg skildrar kreftceller, utviklinga av ein svulst og korleis moderne kreftbehandling fungerer.

Språket i boka er likevel ikkje fritt for metaforar, og du vil finne eksempel på at kreftcellene vert omtala som aggressive, og at cellene frå immunforsvaret er ute på leiting. Eg har vurdert det slik at dei språklege bileta trengst for å gjere fagstoffet levande, tilgjengeleg og forståeleg.

La meg også vere tydeleg på nokre avgrensingar i boka: Du vil ikkje finne eigne kapittel om kvar kreftsjukdom, og heller ikkje lister over kva behandlingar og biverknader som er vanlege for ulike kreftsjukdomar. Den informasjonen er lett tilgjengeleg og jamleg oppdatert på nettsidene til Kreftforeningen og Store norske leksikon.

Du vil heller ikkje finne råd om behandling. Alle avgjerder om behandling, bruk av gentestar og deltaking i kliniske studiar bør du ta saman med legen din. Denne boka bør ikkje lesast som råd for eller mot bestemte behandlingsformer for pasientar med bestemte kreftsjukdomar.

Til slutt er dette heller ikkje ei uttømmande bok om alle forskingsprosjekta i Noreg og alt som skjer innanfor kreftforsking i verda. Også i nærliggande fagfelt skjer det ei drivande utvikling, til dømes innanfor ernæring og kosthald for kreftpasientar eller nye metodar for betre strålebehandling. Kreftforskinga utviklar seg svært raskt. Eg har difor gjort eit utval for å løfte fram dei sentrale trendane i kreftforskinga og retta blikket mot korleis forskingsresultata bidrar til betre behandling.

Med denne boka ønskjer eg å gjere dei store oppdagingane frå kreftforskinga tilgjengelege for folk flest. Eg håpar at boka vil vise fram innsatsen som forskarar og pasientar legg ned for å utvikle betre behandling. Eg håpar også at boka gjer det lettare å snakke om kreft med meir kunnskap, både for pasientar og for pårørande.

Oslo, juni 2020

Åsmund Husabø Eikenes

